
Urrutia, Andres, euskaltzainburua,
Coyos, Jean-Baptiste, euskaltzainburuordea,
Arejita, Adolfo,  idazkaria,
Urkia, Miriam, Iker sailburua,
González de Viñaspre, Roberto, diruzaina,
Aleman, Sagrario, Jagon sailburua,
Azkarate, Miren,
Iñigo, Andres,
Kintana, Xabier,
Oñederra, Miren Lourdes,
Peillen, Txomin,
Rekalde, Paskual,
Salaberri, Patxi,
Toledo, Ana,
Uribarren, Patxi,
Videgain, Xarles eta
Zabaleta, Patxi.

Mujika, Alfontso, Osa, Erramun eta 
Zabaleta, Joseba, zegozkien gaietan.

Ezin etorria adierazi dutenak: Aurelia 
Arkotxa; Jose Irazu “Bernardo Atxaga”; 
Jabier Kaltzakorta; Andoni Sagarna eta 
Mikel Zalbide.

Ahalak: Adolfo Arejitak ahala Andres 
Urrutiari (iritsi bitartean); Aurelia Ar-
kotxak ahala Miriam Urkiari; Jose Irazu 
“Bernardo Atxaga”k ahala Andres Urru-
tiari; Jabier Kaltzakortak ahala Andres 

Urrutiari; Andoni Sagarnak ahala Mi-
riam Urkiari; Mikel Zalbidek ahala An-
dres Urrutiari.

Batzarra Donostian, Luis Villasante 
Euskararen Ikergunean, egin da, 2021eko 
uztailaren 23an, ostiralean, 10:00etan.

A. Urrutia euskaltzainburuak euskaltzain 
guztiak agurtu eta etorririkoen zerrenda 
eta ahalak irakurri ditu. Quoruma badela 
egiaztatu ondoren, uztaileko Osoko bilku-
rari hasiera eman zaio.

1. Osoko bilkurako (2021-06-25) bile-
ra-agiria onestea, hala erabakiko balitz.

E. Osak aditzera eman duenez, X. Vide-
gain eta P. Zabaleta euskaltzainen iruzki-
nak jaso dira. A. Urrutiak ahoz bestelako 
oharrik egin nahi den galdetuta, ez da 
egin.

X. Videgainek batzar-agiriaren bi 
idatz-zatiren gaineko ohar bana egin du. 
Bestetik, P. Zabaletak, 6.2. puntuaren 
azken paragrafoa beste batez ordezka da-
din proposatu du. X. Videgainen bigarren 
oharrak “orain arteko bideari, hots, bere 
bide propioari” gehitzeko eginiko irado-
kizuna Osoko bilkuraren behin-behineko 

bilera-agiri proposamenari gehituta, bilera-agiria onartzeko bozketa egin da.

Emaitza hauxe izan da: onartzearen alde 17 boto, kontra 1 eta 4 zuri. Ondorioz, 
2021eko ekainaren 25eko bilera-agiria onetsi da.

 
2. XXI. Barne-jardunaldiak. Euskaltzaindiaren Barne-erregelak. Jasotako oha-

rrak aztertu eta erabakiak hartu. 

Ekainean, iruzkinak egiteko irekitako aldian, P. Rekalde, M. L. Oñederra eta 
P. Zabaleta euskaltzainek oharrak aurkeztu dituzte. Horrela, hiru dokumentu ba-
natu dira Osoko bilkuran. Alde batetik, P. Rekalderen oharrak jasotzen dituena. 
Iruzkinak linguistikoak dira, beraz, Barne-jardunaldiak amaitzean, Barne-erregelak 
osorik orraztu behar direnez, orduan hartuko dira kontuan. Beste aldetik, Zuzen-
daritzak, M. Azkaratek eta M. L. Oñederrak aurkeztutako iruzkinak eta P. Zaba-
letaren zenbait ohar/proposamen barruratzen dituena. Azkenik, P. Zabaletaren 
zenbait iruzkin jasotzen dituena. Azken horrek ez dauka 2021eko ekainaren 25ean 
Barne-erregelei buruz aurkeztutako iruzkinekin loturarik, beraz, aparte jaso dira. 
Horrela, bigarren dokumentuan jasotako oharrak eta iruzkinak aztertu dira Osoko 
bilkuran. 

1.6. xedapenari inork ez dio oharrik egin, beraz, onetsi da. 

3. artikulua dela eta, Zuzendaritzak proposatutako “Emerituen kasuan ez da mu-
garik izango” bozkatu da. Emaitza hauxe izan da: 19 boto alde, 2 kontra eta 1 zuri.

4.1. artikulua dela eta, bi proposamen izan dira, Zuzendaritzak eta P. Zabaletak 
aurkeztutakoak. Adostasunik egon ez denez, Zuzendaritzak proposatutakoa onartzen 
den bozkatu da. Emaitza hauxe izan da: 18 boto alde, 2 kontra eta 2 zuri.

Zuzendaritzak 4.2. xedapenean proposatutako aldaketak oharrik ez duenez jaso, 
onetsi da. Beste horrenbeste gertatu da 4.3. xedapenarekin. 

Xedapen berri bat (Barne-erregeletan 4.4. xedapena izango dena) gehitzeko 
Zuzendaritzak eginiko iruzkinari M. L. Oñederrak zuzenketa aurkeztu dio. Azke-
nean, Zuzendaritzak aurkeztutako testuari “sustatuko” hitza gehitzea onartu du. 
Xedapena gutxitxo dela iritzita, P. Zabaletak bozketa egin dadin eskatu du.  Emaitza 
hauxe izan da: xedapenaren alde 19 boto, 2 kontra eta 1 zuri. 

5.3. artikulua dela eta, bi proposamen izan dira, Zuzendaritzarenak eta P. Zabale-
tarenak. Adostasunik egon ez denez, Zuzendaritzak eginiko proposamena onartzen 
den bozketa egin da. Emaitza hauxe izan da: 16 boto alde, 2 kontra eta 4 zuri.

7.5. xedapenean, M. Azkaratek Akademiaren ezaugarri-txartela erabili ahal izatea-
ri buruz eginiko galderaren harira, Zuzendaritzak gaia aztertzeko eta proposamena 
egiteko engaiamendua hartu du.

13.2 xedapena dela eta, bi proposamen izan dira, Zuzendaritzak eta P. Zabaletak 
eginikoak. Adostasunik egon ez denez, 13.2. xedapenari Zuzendaritzak proposatu-
tako “Berrautapena egin daiteke elkarren segidako beste bi agintalditan” esaldia 
gehitzeko bozketa egin da. Emaitza hauxe izan da: 19 boto alde, 2 kontra eta 1 zuri.

Karguak berritzea dela eta, 13.4. xedapenari M. Azkaratek eginiko iruzkina erre-
tiratu du eta aditzera eman du Zuzendaritzak aurkeztutakoarekin bat egiten duela. 
P. Zabaletak Zuzendaritzak eginiko proposamena ezabatzea proposatu du. Adosta-
sunik egon ez denez, bozketa egin da. Emaitza hauxe izan da: 18 boto alde eta 4 
kontra. 

14. artikulua dela eta, M. Azkaratek eginiko oharra erretiratu du egileak berak. 
Izan ere, 2013ko Barne-erregelen bertsioa kontuan hartuz egin zuen.

14.9. artikulua dela eta, bi ohar jaso dira, Zuzendaritzak eta M. L. Oñederrak egi-
nikoak. M. L. Oñederrak berea erretiratzea erabaki du eta, egoerak hala eskatzen 
duenean, erabaki da gaurko bilera-agirian jasotzea Osoko bilkurak online ere egin 
daitezkeela.

17.1. eta 17.4. xedapenek oharrik jaso ez dutenez, onetsi dira.

33.4. xedapena dela eta, bi ohar egin dira, Zuzendaritzak eta M. L. Oñederrak 
aurkeztutakoak, baina M. L. Oñederrak berea erretiratu eta Zuzendaritzak aurkez-
tutakoa onesten duela aditzera eman du.

56. artikulua dela eta, bi proposamen izan dira, Zuzendaritzak eta P. Zabaletak 
aurkeztutakoak; adostasunik egon ez denez, Zuzendaritzak eginiko proposamena 
bozkatu da. Emaitza hauxe izan da: 19 boto alde eta 3 zuri.

59.2. artikulua dela eta (bateragilea), bi proposamen izan dira, Zuzendaritzak eta 
P. Zabaletak eginikoak. Adostasunik egon ez denez, Zuzendaritzaren proposamena 
onartzen den ebazteko bozketa egin da. Emaitza hauxe izan da: 19 boto alde eta 3 zuri.

64.1. artikulua dela eta, bi proposamen izan dira, Zuzendaritzak eta P. Zabaletak 
eginikoak. Adostasunik egon ez denez, Zuzendaritzaren proposamena onartzen 
den ebazteko bozketa egin da. Emaitza hauxe izan da: 17 boto alde, 2 kontra eta 
3 zuri. M. Azkaratek 64.7. xedapenari eginiko iruzkina bere horretan onartu da, 
bozketa egin beharrik izan gabe.

66.1. xedapena dela eta, P. Zabaletak iruzkindu du Zuzendaritzak eginiko propo-
samena. Ondorioz, Zuzendaritzaren proposamena onartzen den ebazteko bozketa 
egin da. Emaitza hauxe izan da: 18 boto alde, 2 kontra eta 2 zuri.

67. artikulua dela eta, M. Azkaratek Osoko bilkuraren egitekoak zeintzuk diren 
zehatz daitezen proposatu du. Zuzendaritzak gaia aztertzeko eta Osoko bilkurara 
proposamen bat ekartzeko engaiamendua hartu du.

IV. atalaren izenburua egokitzea onartu da, bai eta Zuzendaritzak 69. artikuluari 
eginiko oharra ere.

72. artikuluak, batzordeetako lanen ordainketari buruzkoak, Zuzendaritzaren eta 
P. Zabaletaren ohar bana izan ditu. Adostasunik egon ez denez, Zuzendaritzak egi-
niko proposamena onartzen den bozketa egin da. Emaitza hauxe izan da: 19 boto 
alde, 2 kontra eta 1 zuri.

Zuzendaritzak 105. xedapenari eginiko iruzkina bere horretan onartu da. Zuzen-
daritzak 110. artikuluari eginiko oharrari “aldiro” tartekatuta, M. L. Oñederrak 
eginiko oharra onartu da. Azken xedapena dela eta, oharrik ez duenez jaso, bere 
horretan onestea erabaki da.

Bigarren dokumentua aztertu ondoren, hirugarrenari buruz hitz egiteko, eus-
kaltzainburuak hitza eman dio P. Zabaletari. P. Zabaletak aditzera eman duenez, 
Barne-erregeletan bainoago Arautegian egin behar dira sakoneko aldaketak. Gai 
hori, ordea, maiatzeko Osoko bilkuran aztertu eta erabaki zen. Ondorioz, P. Zaba-
letak hirugarren txostenean jasotakoa erretiratzea erabaki du.

Horrela, Barne-erregelen aztergaia amaitutzat eman da. Orain, Barne-erregelei 
orrazketa orokorra egingo die Hizkuntzaren Kalitatearen Behatokiak, Baionan, 
2021eko ekainaren 25ean, Arautegiarekin egitea erabaki zen bezala.

3. Euskaltzaindiaren 2020ko kontuen itxiera eta 2021eko aurrekontuak.

R. G. de Viñasprek hitza hartu du. Azaldu duenez, kontuen itxieraren eta urteko 

aurrekontuen berri lehenago ematen zen aurreko urteetan. Aurten zertxobait atze-
ratu da, XXI. Barne-jardunaldiak denboran luzatu beharraren ondorioz. Halaber, 
azpimarratu du 2020ko auditoretza-txostenak Euskaltzaindiaren kudeaketa inda-
rrean dagoen araubidearen araberakoak direla.

Ondoren, J. Zabaleta kudeatzaileak 2020ko aurrekontuaren betearazpena azaldu 
du, bai diru-sarreretan, bai gastuetan. Ekitaldia orekatua izan dela azpimarratu du, 
nahiz eta emaitzan 1.219,38 euroko galera txikia izan, kudeatutako aurrekontu 
osoaren % 0,043. Beraz, Euskaltzaindiak eta herri-erakundeek ez dute kezkarik 
izan behar ikuspegi ekonomikotik. Era berean, 2021. urteari doakionez, 2021. 
urterako prestatutako aurrekontuak aurkeztu ditu, Osoko bilkurak onartu berri 
duen Plan Estrategikoa kontuan hartuz. Inguruabar horretan, azpimarratu due-
nez, begiz jotako sarrerak baieztatuta daude eta, beraz, ez da zailtasunik aurreikus-
ten 2021eko plangintza begiz jotako eran bideratzeko.

Euskaltzainei iritzia eskatuta, orobat eskertu da emaniko informazioa eta Ekono-
mia zerbitzuak eginiko lana ere. Halaber, zenbait argibide txiki eskatu eta eman 
dira. Gaiarekin amaitzeko, A. Urrutia euskaltzainburuak gogorarazi du urteko 
kontuen emaitzak Euskaltzaindiaren webgunean argitaratzen direla, oroitidazkia-
rekin batera. Era berean, norbaitek argibide gehiago nahi izanez gero, kudeatzai-
learekin harremanetan jar dadin iradoki du. Halaber, gogorarazi du dokumentuak 
eskuratu nahi izanez gero konfidentzialtasun klausulari men egin behar diola, Bar-
ne-erregelen arabera.

4. Euskaltzaindiaren Hiztegia. Telelanaren Oinarrizko Lexikoa.

M. Urkia Iker sailburu eta Euskaltzaindiaren Hiztegia. Adierak eta adibideak 
batzorde ahaldunduaren idazkariak hitza hartu du. Gogorarazi duenez, Euskaltzain-
diaren eta UZEIren arteko elkarlanaren barnean, Telelanaren oinarrizko lexikoa lan-
du du UZEIk; 23 forma guztira. Batzorde ahaldundutik iritsi diren ohar bakarrak 
P. Zabaletak eginikoak izan dira eta horiek aztertu dira Osoko bilkuran. Ez dira 
aintzat hartu, kasuren batean, araututako forma aldatzeko eskatzen delako eta 
beste batzuetan zuzen-zuzenean telelanari ez zegozkion proposamenak direlako. 
Bilkuran eztabaidatu ondoren, oharrak kontuan ez hartzea onartu da.



5. Exonomastika. Munduko artelanak: arkitektura. Jasotako oharrak aztertu eta 
erabakiak hartu.

Otsaileko bilkuran aurkeztu zen araugaia, eta epe bat jarri zen oharrak egiteko. 
T. Peillenek eta P. Rekaldek egindako oharrak aztertu ditu Exonomastika batzor-
deak, eta erantzuna prestatu du. A. Mujika batzordeko idazkariak eman ditu azal-
penak, eta erantzunen txostena ere banatu da.

T. Peillenen oharrei dagokienez, 1. oharrean batzordeak proposatu du araugaia-
ren “Generikorik gabeko erabilera” izeneko paragrafoaren hasieran esaldi hau 
sartzea: <Arkitektura-lan oro, izendapen formalean, atal generiko batez eta atal espezifiko 
batez osatuta egon ohi bada ere,>. 2. oharrean, batzordeak kolumnadi proposamenari 
eusten dio, eta horretarako azalpenak eman ditu. 3. oharrean, T. Peillenek propo-
satutako Saint-Denisko basilika onartu du batzordeak. 4. oharrean, Montmartreko 
izenlaguna sartzea onartu du batzordeak, eta, beraz, honela uztea: <Montmartreko 
Jesusen Bihotzaren basilika edo Sacré-Coeur basilika>. 5. oharrean, batzordeak azaldu 
du bere proposamenak bi aukerak jasotzen dituela: egokitzea, <Familia Santuaren 
basilika>, hala erabiltzen delako gaur egun (datuak eman ditu) edo jatorrizkoan 
uztea, katalanez: <Sagrada Família>. 6. oharrean, batzordeak ez du proposatu erresi-
dentzia hitza, nazioartekoa izan arren eta euskaraz (gehienbat, beste adiera batzuetan) 
erabiltzen den arren, Euskaltzaindiaren Hiztegian ez dagoelako eta euskal hiztegi eta 
entziklopedietan ere ez delako ageri. Bilkuraren esku utzi du erabakia.

P. Rekalderen oharrei dagokienez, Euskaltzaindiaren Hiztegian agertzen ez diren 
hitzei dagokienez, hauek dira batzordearen erantzunak:

•	 alkazar / gotorleku kasuan, Osoko bilkuraren esku utzi du erabakia.

•	 artxibasilika besterik gabe onartu du, garbi baitago.

•	 erresidentzia hitzaren kasuan, batzordeak ez du proposatu, ohartarazi besterik 
ez du egin. Osoko bilkurak hitz hori erabiltzea erabakitzen badu, arauan sar-
tuko da. Bestela, jauregi hitza erabiliko da.

•	 kolomadi hitza erabiltzea proposatzen du batzordeak, erabilera-datuak ikusita.

•	 tenplete hitza proposatu du batzordeak, entziklopedietan erabili delako, baina 
ez da nazioartekoa. Osoko bilkuraren esku gelditzen da tenplete onartzea edo 
ez, eta, ez onartzekotan, zer hitz proposatu: tenplutxo, tenplutto, tempietto eta 
abar.

Bestalde, Eufrasio eta Vital pertsona-izenei dagokienez, batzordeak garbi ikusi du 
66. araua aplikatuta horiek direla grafia egokiak, eta, zalantzarik sortzen ez dutenez 
eta euskaraz tradiziorik ez dutenez, ez zaio beharrezkoa iruditu Onomastika batzor-
deari bidaltzea. Santa Maria in Cosmedin basilika edo Andre Maria Cosmedingoaren 
basilika eta San Pietro in Montorio edo Done Petri Montoriokoaren tenpletea kasuetan, 
batzordeak adierazi du bi formak aukeran ematen direla lehentasunik ezarri gabe, 
eta araugaiaren irizpideen partean “in” duten izendapen konplexuetan hau zehaz-
ten dela: “badirudi jatorrizkoa erabiltzea izan daitekeela irtenbiderik erosoena”.

San Paulo/Done Paulo eta San Joan/Done Joanes kasuetan, batzordeak berariaz az-
tertu zituen bi kasuak eta erabilera- eta tradizio-datuak bildu zituen aldez aurre-
tik. Hori guztia ikusita, batzordeak erabaki zuen bi forma horiek ematea, aurreko 
arauekiko koherentzia zainduz, 125. araua betez eta, gainera, tradizio idatzia eta 
gaur egungo erabilera guztiz nagusiak kontuan izanik.

Azkenik, batzordeko idazkariak gogorarazi du frantsesezko Canal du Midi arkitek-
tura-lanaren kasuan, Osoko bilkuraren esku utzi zuela batzordeak erabakia, hiru 
aukerarekin: Midiko kanala, Canal du Midi edo Midi kanala.

Ez da astirik izan batzordearen erantzunak eztabaidatzeko. Bestalde, P. Zabaletak 
egindako oharra ere ez du eztabaidatu oraindik batzordeak. Iraileko bilkuran ezta-
baidatu eta ebazteko utzi dira.

6. Euskaltzaindiaren Hiztegia. Adierak eta adibideak. Batzorde ahaldundua-
ren oharrak (XXVII). Aurkeztu.

Azken hilabeteotan, Batzorde ahaldunduko bi kidek (A. Iñigok eta M. Azkaratek) 
aldiro-aldiro igorritako zerrendei egin dizkieten oharrak aurkeztu ditu M. Urkia 
batzordeko idazkariak bilkuran. Barne-jardunaldiak direla eta, ezin izan dira hilero 
aztertutako zerrendak banaka landu ahal izan: forma baztertu/isildu berrikusiak, 
adibideen txukunketa eta aztergai berriak dira, nagusiki, hil hauetan landu dire-
nak. Ohi bezala, ohargileen oharra eta proposamenaren ondoren, hiztegiko ardu-
radunen erantzun arrazoitua ageri da.

Txostena banatu ostean, oharrak egiteko epea zabaldu da, irailaren 10a artekoa.

7. Esku artekoak.

7.1. Ibon Sarasola euskaltzaina euskaltzain emeritu izatera igaro da. 2021eko 
uztailaren 11n, 75 urte bete dituenez gero, Arautegiaren laugarren bis artikuluaren 
eta Barne-erregelen 5.1. xedapenaren arabera, Ibon Sarasola euskaltzaina euskaltzain 
emeritu izatera igaro da. Horiek horrela, hutsartea iragarri da Arautegiaren 33. 
artikuluaren arabera.

Hutsartea “hornitzeko proposamenak hurrengo bi batzarretan aurkeztu ahal izan-
go dira” (Arautegiaren 33. artikulua eta Barne-erregelen 64.3. xedapena). Horre-
la, gogorarazi da Arautegiaren 34. artikuluak dioena: “Euskaltzain osoa izateko 
proposamena hiru euskaltzain osok izenpetu behar dute. Proposamenaz batera, 
zerrenda bat egin behar da, gai bakoitzak dituen merezimenduak xeheki aipatuz”.

7.2. Arabako, Bizkaiko eta Gipuzkoako foru aldundiek, Eusko Jaurlaritzak 
eta Euskaltzaindiak esparru-hitzarmen berria izenpetu dute 2021eko uztaila-
ren 7an. Hitzarmen berriak 2021-2024 aldia barruratzen du eta, besteak beste, 
herri-erakunde bakoitzak egingo dituen diruzko ekarpenak eta Euskaltzaindiak ja-
sotako dirulaguntzak justifikatzeko egin beharrekoak jasotzen ditu. Berrikuntza gisa, 
esparru-hitzarmen berriak Euskaltzaindiaren egoitzan, ordezkaritzetan eta ikergu-
neetan egiten diren inbertsioak herri-erakundeek finantzatzeko aukera zabalik uz-
ten du.

7.3. Mintzola egitasmoa. Egitasmo honen inguruabarrean, ahozkotasunaren 
proiektuaren inguruko gogoeta egin da azken hilabete luze hauetan, Mintzola 
Fundazioan eta, zehazki, Gipuzkoako Foru Aldundiko Hizkuntza Berdintasune-
ko Zuzendaritzaren eta Euskal Herriko Bertsozale Elkartearen arteko bilerak egin 
dira, aurrera begirako urratsak zeintzuk izan daitezkeen ikusteko.

Bertsolaritzaz haratago, ahozko gainerako diziplinetan gehiago sakondu eta 
eragiteko beharrak bultzatuta ekin zitzaion Mintzola proiektuaren berrazterketa-
ri. EMUNek bideratuta, ahozko zenbait generotako ordezkariekin egin zen par-
te-hartze saioaren ondoren etorri zen GFAren eta EHBEren arteko bilera sorta. 
Ahozko lantegia eta Bertsozale Elkartearen proiektua fisikoki banatu eta ahozko-
tasunaren lanketa beste modura batera bideratzeko beharrarekin bat etorri dira bi 
erakundeak.

Hori dela eta, Gipuzkoako Foru Aldundiak, 2021eko uztailaren 19an, 2022tik 
aurrera Mintzolaren ardura har dezan proposatu dio Euskaltzaindiari. Zuzendaritzan 
proposamena onartzea eta horren altzoan egitasmo bat hezurmamitzea erabaki da, 
2021eko uztailaren 23an eginiko bilkuran. 

7.4. Euskaltzaindia BADALAB Partzuergoaren sortzaileen artean. BADALAB 
laborategi bat da, Hizkuntza eta Gizarte berrikuntzako esperimentazio gunea. 
Partzuergo horretan, herri-erakundeek (Gipuzkoako Foru Aldundia eta Errente-
riako Udala), gizarte eragileak (besteak beste, Soziolinguistika Klusterra eta Eus-
kararen Gizarte Erakundeen Kontseilua) eta bestelako erakundeek parte hartzen 
dute (besteak beste, EiTB eta EHU). Partzuergoa Gipuzkoako Foru Aldundian 
eratu da, 2021eko uztailaren 21ean.

7.5. Barne-erregelen 67.9. eta 67.10. artikuluek diotena gogorarazi da. A. Urru-
tia euskaltzainburuak Barne-erregelen 67.9. artikulua eta 67.10. artikulua irakurri 
ditu, hain zuzen ere euskaltzain osoek bileretako eztabaidei buruz isiltasuna gorde 
behar dutela (67.9.) eta euskaltzain batek zer egin behar duen Akademiak dituen 
iritzi linguistikoen aurka zerbait adierazi nahi badu (67.10.).

7.6. Hurrengo bilkurak. Ondokoak gogorarazi dira:

Nafarroa Oinez dela eta, Nafarroako Ikastolen Elkarteak Euskaltzaindia gonbida-
tu du irailaren 17an, ostiralarekin, Lizarra Ikastolan eginen den jardunean parte 
hartzera. Xehetasunak irailean emango dira.

Irailaren 24an, Osoko bilkura Bilbon egingo da, egoitzan. 

7.7. XXI. Barne-jardunaldiak amaitu dira. A. Urrutiak aditzera eman duenez, 
gaurko Osoko bilkuran, XXI. Barne-jardunaldietako azken aztergaia jorratu da, 
Barne-erregelena, hain zuzen. Horrela, 2021eko Barne-jardunaldiak amaitu direla 
azpimarratu du. Orain, onartutako Plan Estrategikoa gauzatzeko urratsak egin be-
har dira, kontuan hartuta, aldian-aldian onartutakoaren jarraipena egin beharko 
dela, behar izanez gero, egokitzapenak egiteko eta begiz jotako helburuak betetzeko.

8. Azken ordukoak.

P. Zabaletak aditzera eman du Nafarroako Administrazio Auzitegiak baliorik gabe 
utzi duela Berriozarko Udalaren kiroldegirako lanpostu baten deialdian euskara-
ren ezagutza eskatzea; diskriminatzailea omen da euskara lanpostu baterako eskatzea. 
Ondorioz, udalaren asmo hori ezerezean laga du.

A. Urrutiak eskatu du ahalik informaziorik osoena Sustapen batzordeari helaraz-
teko eta, hartara, Sustapen batzordeak gaia aztertu eta aurrera begirakoaz gogoeta 
egingo du.

Eta bestelako aztergairik ez dela, Osoko bilkura bukatutzat eman da, 12:30ean. 

  Andres Urrutia,    Adolfo Arejita,

           euskaltzainburua                                             idazkaria

